
Mahalakshmi Dandakah

మహాలక్ష్మీదణ్డకః

మన్దారమాలాఞ్చితకేశభారాం  మన్దాకినీనిర్ఝరగౌరహారామ్   ।
వృన్దారికావన్దితకీర్తిపారాం    వన్దామహే  మాం కృతసద్విహారామ్ ॥ ౧॥
జయ దుగ్ధాబ్ధితనయే   జయ నారాయణప్రియే  ।
జయ హైరణ్యవలయే  జయ వేలాపురాశ్రయే  ॥౨॥
జయ జయ జనయిత్రి వేలాపురాభ్యన్తరప్రస్ఫురత్స్ఫారసౌధాఞ్చితోదారసాలాన్త -
రాగారఖేలన్మురారాతిపార్శ్వస్థితే  । క్లృప్తవిశ్వస్థితే    ।చిత్రరత్నజ్వలద్రత్నసానూపమప్రత్నసౌవర్ణ  
కోటీరకాన్తిచ్ఛటాచిత్రితాచ్ఛామ్బరే  ।దేవి దివ్యామ్బరే ।ఫుల్లసన్మల్లికామాలికాప్రోల్లసన్నీలభోగీశభోగప్రతీకాశ     -

వేణ్యర్ధచన్ద్రాలికే   ।వల్గునీలాలకే  । కేశసౌరభ్యలోభభ్రమత్స్థూలజమ్బూఫలాభాలిమాలాసమాకర్షణేహోత్పతన్మౌలివైడూర్యసన్దర్శ    
నత్రస్తలీలాశుకాలోకజాతస్మితే   । దేవజాతస్తుతే ।ఈశ్వరీశేఖరీభూతసోమస్మయోత్సాదనా-

భ్యుత్సుకత్వచ్ఛిరఃసంశ్రితప్రాప్తనిత్యోదయబ్రఘ్నశఙ్కాకరస్వర్ణకోటీరసన్దర్శనానన్దితస్వీయ       -

తాతాఙ్కకారోహణాభీప్సులబ్ధాన్తికార్కాత్మజానిర్ఝరాశఙ్కనీయాన్తకస్తూరికాచిత్రకే     ।
వార్ధిరాట్పుత్రికే   । మాన్మథశ్యామలేక్ష్వాత్మధన్వాకృతిస్నిగ్ధముగ్ధాద్భుతభ్రూలతా  
చాలనారబ్ధలోకాలినిర్మాణరక్షిణ్యసంహారలీలేఽమలే  । సర్వదే కోమలే । స్వప్రభాన్యక్కృతే
స్వానుగశ్రుత్యధఃకారిణీకాన్తినీలోత్పలే  బాధితుం వాగతాభ్యాం శ్రవఃసన్నిధిం  లోచనాభ్యాం
భృశం భూషితే ।మఞ్జుసమ్భాషితే  ।
కిఞ్చిదు ద్బుద్ధచామ్పేయపుష్పప్రతీకాశనాసాస్థితస్థూల    -
ముక్తాఫలే । దత్తభక్తౌఘవాఞ్ఛాఫలే ।శోణబిమ్బప్రవాలాధరద్యోతవిద్యోతమానోల్లస  -
ద్దాడిమీబీజరాజిప్రతీకాశదన్తావలే   ।గత్యధః క్లృప్తదన్తావలే   ।త్వత్పతిప్రేరితత్వష్టసృష్టాద్భుతాతీద్ధభస్మాసురత్రస్త     
దుర్గాశివత్రాణసన్తుష్టతద్దత్తశీతాంశురేఖాయుగాత్మత్వసమ్భావనా     -

యోగ్యముక్తామయప్రోల్లసత్కుణ్డలే    ।పాలితాఖణ్డలే  ॥ ౧॥
అయి సురుచిరనవ్యదూర్వాదలభ్రాన్తినిష్పాదకప్రోల్లసత్కణ్ఠభూషానిబద్ధాయ      -

తానర్ఘ్యగారుత్మతాంశుప్రజాపాత్యసారఙ్గనారీస్థిరస్థాపకాశ్చర్యకృద్దివ్యమాధుర్యగీతోజ్జ్వలే      
।మఞ్జుముక్తావలే  । అఙ్గదప్రోతదేవేన్ద్రనీలోపలత్విట్ఛటాశ్యామలీభూతచోలోజ్జ్వలస్థూల     -
హేమార్గలాకారదోర్వల్లికే   ।ఫుల్లసన్మల్లికే   ।ఊర్మికాసఞ్చయస్యూతశోణోపలశ్రీప్రవృద్ధారుణచ్ఛాయమృద్వఙ్గులీపల్లవే    
।లాలితానన్దకృత్సల్లవే   । దివ్యరేఖాఙ్కుశామ్భోజచక్రధ్వ -
జాద్యఙ్కరాజత్కరే ।సమ్పదేకాకరే । కఙ్కణశ్రేణికాబద్ధరత్నప్రభాజాలచిత్రీభవత్పద్మయుగ్మ    -

స్ఫురత్పఞ్చశాఖద్వయే । గూఢపుణ్యాశయే । మత్పదాబ్జోపకణ్ఠే  చతుఃపూరుషార్థా
వసన్త్యత్ర మామాశ్రయం  కుర్వతేతాన్ ప్రదాస్యామి దాసాయచేత్యర్థకం  త్వన్మనోనిష్ఠభావం
జగన్మఙ్గలం  సూచయద్ వా వరాభీతిముద్రాద్వయా  వ్యఞ్జయస్యఙ్గపాణిద్వయేనామ్బికే   ।
పద్మపత్రామ్బకే  ।
చారుగమ్భీరకన్దర్పకేల్యర్థనాభీసరస్తీరసౌవర్ణసోపానరేఖాగతోత్తు   -
ఙ్గవక్షోజనామాఙ్కితస్వర్ణశైలద్వయారోహణార్థేన్ద్రనీలోపలాబద్ధసూక్ష్మాధ్వ      -సమ్భావనాయోగ్యసద్రోమరాజ్యాఢ్యదేహే
రమే । కా గతిః శ్రీరమే  । నిష్కనక్షత్రమాలాసదృక్షాభనక్షత్రమాలాప్రవాలస్రగేకావలీ    -
ముఖ్యభూషావిశేషప్రభాచిత్రితాచ్ఛోత్తరాసఙ్గసఞ్ఛిన్నవక్షోరుహే    । చఞ్చలాగౌరి హే ।
కేలికాలక్వణత్కిఙ్కిణీశ్రేణికాయుక్తసౌవర్ణకాఞ్చీనిబద్ధ   -స్ఫురత్స్పష్టనీవ్యాఢ్యశుక్లామ్బరే   ।
భాసితాశామ్బరే । పుణ్డరీకాక్షవక్షఃస్థలీచర్చితానర్ఘ్యపాటీరపఙ్కాఙ్కితానఙ్గనిక్షేపకుమ్భ    -
స్తనే । ప్రస్ఫురద్గోస్తనే    ॥౨॥
గురునిబిడనితమ్బబిమ్బాకృతిద్రావితాశీతరుక్స్యన్దనప్రోతచన్ద్రావలే    -
పోత్కరే । స్వర్ణవిద్యుత్కరే  । భోః ప్రయచ్ఛామి  తే చిత్రరత్నోర్మికాం  మామికాం
సాదరాదేహ్యదో మధ్యమం భూషయాద్యైతయా  ద్రష్టుమిచ్ఛామ్యహం   సాధ్వితి
త్వత్పతిప్రేరితాయాం  ముదా పాణినాదాయ ధృత్వా
రహః కేశవం లీలయానన్దయః  సప్తకీవాస్తితే ।సప్తలోకీస్తుతే ।చిత్రరోచిర్మహామేఖలామణ్డితానన్తరత్నస్ఫురత్తోరణాలఙ్కృత  -
శ్లక్ష్ణకన్దర్పకాన్తారరమ్భాతరుద్వన్ద్వసమ్భావనీయోరుయుగ్మే     రమే । సమ్పదం దేహి మే
। పద్మరాగోపలాదర్శబిమ్బప్రభాచ్ఛాయసుస్నిగ్ధజాను   ....

ద్వయే శోభనే చన్ద్రబిమ్బాననే  । శమ్బరారాతిజైత్రప్రయాణోత్సవారమ్భజృమ్భన్మహా   -

కాహలీడమ్బరస్వర్ణతూణీరజఙ్ఘే  శుభే ।శారదార్కప్రమే  ।హంసరాజక్వ-ణద్ధంసబిమ్బస్ఫురద్ధంసకాలఙ్కృతస్పష్టలేఖాఙ్కుశామ్భోజచక్రధ్వజ    -
వ్యఞ్జనాలఙ్కృతశ్రీపదే   ।త్వాం భజే సమ్పదే ।
నమ్రవృన్దారికాశేఖరీభూతసౌవర్ణకోటీరరత్నావలీ   -దీపికారాజినీరాజితోత్తుఙ్గగాఙ్గేయసింహా  -

సనాస్తీర్ణసౌవర్ణబిన్ద్వఙ్కసౌరభ్యసమ్పన్నతల్పస్థితే     ।సన్తతస్వఃస్థితే  ।చేటికాదత్తకర్పూరఖణ్డాన్వితశ్వేతవీటీదరాదానలీలాచలద్దోర్లతే  
। దైవతైరర్చితే   । రత్నతాటఙ్కకేయూరహా-

రావలీముఖ్యభూషాచ్ఛటారఞ్జితానేకదాసీసభావేష్టితే   ।దేవతాభిష్టుతే  ।పార్శ్వయుగ్మోల్లసచ్చామరగ్రాహిణీపఞ్చశాఖామ్బుజాధూతజృమ్భద్రణత్కఙ్కణా   -

భిష్టుతాభీశుసచ్చామరాభ్యాం ముదాచీజ్యసే । కర్మఠైరిజ్యసే  ।మఞ్జుమఞ్జీరకాఞ్చ్యుర్మికాకఙ్కణశ్రేణికేయూరహారావలీ   -

కుణ్డలీమౌలినాసామణిద్యోతితే  । భక్తసఞ్జీవితే  ॥ ౩॥
జలధరగతశీతవాతార్దితా  చారునీరన్ధ్రదేవాలయాన్తర్గతా   విద్యుదేషా హి కిం భూతలేఽపి
స్వమాహాల్యసన్దర్శనార్థం   క్షమామాస్థితా  కల్పవల్యేవ కిం ఘస్రమాత్రోల్లసన్తం     రవిం
రాత్రిమాత్రోల్లసన్తం     విధుం సంవిధాయ స్వతో వేఘసాతుష్టచిత్తేన  సృష్టా సదాప్యుల్లసన్తీ 
మహాదివ్యతేజోమయీ దివ్యపాఞ్చాలికా వేతి సద్భిః సదా తవర్యసే ।త్వాం భజే మే
భవ శ్రేయసే  ।పూర్వకద్వారనిష్ఠేన  నృత్యద్వరాకారరమ్భాదివారాఙ్గనాశ్రేణిగీతామృతాకర్ణనా   -

యత్తచిత్తామరారాధితేనోచ్చకైర్భార్గవీన్ద్రేణ    సమ్భావితే । నో సమా దేవతా దేవి తే ।
దక్షిణద్వారనిష్ఠేన  సచ్చిత్రగుప్తాదియుక్తేన  వైవస్వతేనార్చ్యసే  । యోగిభిర్భావ్యసే ।
పశ్చిమద్వారభాజా భృశం పాశినా స్వర్ణేదీ -ముఖ్యనద్యన్వితేనేడ్యసే ।సాదరం పూజ్యసే
।
ఉత్తరద్వారనిష్ఠేన  యక్షోత్తమైర్నమ్రకోటీరజూటైర్మనోహారిభీ    రాజరాజేన భక్తేన సమ్భావ్యసే
।
యోగిభిఃపూజ్యసే ।లక్ష్మి పద్మాలయేభార్గవి  శ్రీరమే లోకమాతః సముద్రేశకన్యేఽచ్యుతప్రేయసి 
.... । స్వర్ణశోభే  చ మే చేన్దిరే  విష్ణువక్షః  స్థితే  పాహి పాహీతి యః
ప్రాతరుత్థాయ   భక్త్యా యుతో నౌతి సోఽయం నరః సమ్పదం ప్రాప్య  విద్యోతతే ।
భూషణద్యోతితే ।
దివ్య కారుణ్యదృష్ట్యాశు  మాం పశ్య మే
దివ్యకారుణ్యదృష్ట్యాశు  మాం పశ్య మే దివ్యకారుణ్యదృష్ట్యాశు  మాం పశ్య మే ।మాం
కిమర్థం  సదోపేక్షసే నేక్షసే త్వత్పదాబ్జం  వినా నాస్తి మేఽన్యా గతిః సమ్పదం దేహి మే
సమ్పదం దేహి మే సమ్పదం దేహి మే ।
త్వత్పదాబ్జం  ప్రపన్నోఽస్మ్యహం  సర్వదా త్వం ప్రసన్నా  సతీ పాహి మాం పాహి మాం
పాహిమాం పద్మహస్తే త్రిలోకేశ్వరిం  ప్రార్థయే   త్వామహం దేవి తుభ్యం నమో దేవి తుభ్యం
నమో దేవి తుభ్యం నమః ॥
సత్రిషష్ట్యుత్తరశతరగణాఢ్యశ్చతుర్దలః     ।
మహాలక్ష్మీదణ్డకోఽయం  కృతః కేశవసూరిణా ॥

మహాలక్ష్మీదణ్డకః

ఇతి కేశవసూరికృతః మహాలక్ష్మీదణ్డకః  సమ్పూర్ణః  ।
స్తోత్రసముచ్చయః  ౨ (౮౫)

The Mahalakshmidandaka (85) of Keshavasuri, who

seems to be identical with Kesavadesika mentioned

in the Sadananadandaka 3 by Ramanujadesika, is on

the model of the well-known Shyamaladandaka. It

is composed of 163 ra-gaNa-s (two long syllables

with a short one in between) and is divided into

four sections.

